
Në bazë të Nenit 8 pika 1 dhe Nenit 2 të Statutit të Federatës së Shenjëtarisë Sportive të 

Kosovës, Këshilli drejtues në mbledhjen e mbajtur më 11.11.2022 miratoi: 

 

R R E G U L L O R E 

MBI ANËTARSIMIN E KLUBEVE NË FEDERATËN E SHENJËTARISË 

SPORTIVE TË KOSOVËS  

 

 

Neni 1. Anëtarësimi 

1. Anëtarësia në FSHSK-së është e hapur për të gjithë klubet e shenjëtarisë sportive, të cilat 

veprojnë në territorin e Republikës së Kosovës, qoftë OJQ, ose klube private. 

2. Klubet të cilat janë të regjistruar si OJQ, duhet të plotësojnë kërkesat ligjore përkatëse, të 

përcaktuara në Ligjin Nr. 04/L-57 për Lirinë e Asocimit në Organizatat Joqeveritare në 

Republikën e Kosovës. 

3. Të gjitha klubet, duhet të plotësojnë kërkesat ligjore, të përcaktuara në Ligjin Mbi Sportin 

(Ligji Nr. 2003/24), i ndryshuar dhe plotësuar me Ligjin Nr. 04/L-075, i ndryshuar dhe 

plotësuar me Ligjin nr. 06/L-115, Udhëzimin Administrativ të MKRS-së Nr. 02/2005, Për  

Rrgjistrimin dhe Licensimin e Federatave dhe Shoqerive Sportive, si dhe udhëzimin 

Administrativ (MKRS) Nr.01/2022 për Kushtet, kriteret dhe procedurat e themelimit, 

licencimit dhe ri-vlerësimit të Federatave dhe Organizatave Sportive; 

4. Të gjitha klubet, duhet të plotësojnë kërkesat ligjore të përcaktuara në Ligjin Nr. 05/L-

075 për Parandalimin dhe sanksionimin e dhunës dhe dukurive negative në ngjarjet 

sportive, i ndryshuar dhe plotësuar me Ligjin Nr. 06/L-118. 

5. Vërtetimin për shlyerjen e detyrimeve tatimore nga ATK-ja. 

6. Shumën e pagesës për anëtarësi, si dhe afatin për kryerjen e pagesës, e përcakton Këshilli 

Drejtues. 

 

 

Neni 2. Kushtet dhe mënyra e anëtarësimit 

1. Për të qenë anëtar të FSHSK-së, klubet duhet të plotësojnë kërkesat ligjore, të vlefshme 

në kohën e regjistrimit. 

2. Për t’u anëtarësuar, klubet dorëzojnë kërkesën me shkrim, në të cilën zotohen se do të 

respektojnë të gjitha parimet dhe vlerat e FSHSK-së, Statutin e FSHSK-së dhe vendimet e 

organeve dhe komiteteve të FSHSK-së. Kjo deklaratë duhet të përfshihet edhe në Statutin 

e Klubit. Së bashku me kërkesën, klubet do të dorëzojnë edhe dokumentacionin e 

nevojshëm: Certifikata e Regjistrimit nga Departamenti për OJQ (për klubet OJQ), ose 

nga Agjencioni i Regjistrimit të Bizneseve në Kosovë; Statuti i Klubit, i cili duhet të jetë 

në përputhje Statutin e FSHSK-së dhe me legjislacionin në fuqi; të dhënat themelore për 

klubin (adresa, lista e anëtarëve, procesverbali i mbajtjes së Kuvendit themelues, vendimi 

për caktimin e organeve të Klubit, duke përfshirë personin e autorizuar); vendimin për 

miratimin e Rregullores anti-doping, sipas versionit të fundit të miratuar nga FSHSK-së. 

 

 

 

 



Neni 3. Vendimi për anëtarësim 

1. Vendimin mbi kërkesën për anëtarësim të klubeve e merr Këshilli Drejtues (KD), brenda 

afatit prej 30 ditë nga dita e pranimit të kërkesës nga Sekretari i FSHSK-së. 

2. Brenda këtij afati, Sekretari i FSHSK-së do të shqyrtojë dokumentacionin e dorëzuar, do 

të vlerësojë përputhshmërinë e këtyre dokumenteve me parimet, vendimet dhe aktet e 

vlefshme të FSHSK-së, si dhe do të vlerësojë dëshmitë për veprimtarinë e Klubit, në 

përputhje me misionin dhe qëllimet e FSHSK-së. 

3. Nëse KD ka vendosur pozitivisht për anëtarësimin, Klubi duhet të kryej pagesën e 

anëtarësisë, brenda afatit prej 15 ditëve nga data e pranimit të vendimit. Nëse pagesa nuk 

është kryer, atëherë llogaritet se Klubi ka hequr dorë nga anëtarësimi. 

4. Sekretari i Përgjithshëm i FSHSK-së do të mirëmbajë regjistrin e anëtarëve të FSHSK-së. 

Ky regjistër, ndër të tjera, duhet të përfshijë informatat në vijim: emërtimin e plotë të 

anëtarit, adresën e selisë, datën e anëtarësimit (dhe kopjen e vendimit të KD-së me të cilin 

i është pranuar anëtarësimi), personin e autorizuar, listën e garuesve të licencuar të Klubit. 

Ky regjistër duhet të jetë në dispozicion në çdo kohë dhe do të shërbejë si referencë për 

thirrjen e Kuvendit të FSHSK-së 

 

 

 

Neni 4. Të drejtat dhe detyrimet e anëtarëve 

1. Anëtarët e FSHSK-së kanë të drejtë: 

1.1. të dërgojnë delegatët e tyre në Kuvendin e Përgjithshëm të FSHSK-së, në përputhje 

me Rregulloren e Punës së Kuvendit të FSHSK-së 

1.2. të propozojnë kandidatët për zgjedhje në organet dhe komisionet e FSHSK-së 

1.3. të dorëzojnë propozime për shqyrtim nga organet e FSHSK-së, duke përfshirë edhe 

Kuvendin e Përgjithshëm të FSHSK-së 

1.4. të marrin pjesë në aktivitetet e organizuara nga FSHSK, në përputhje me rregullat e 

zbatueshme 

1.5. të kërkojnë leje për organizimin e garave dhe aktiviteteve tjera, në përputhje me 

rregulloren e garave të FSHSK-së 

1.6. të ushtrojnë të gjitha të drejtat e tjera, të cilat u janë të lejuara sipas këtij Statuti 

dhe/apo vendimeve të organeve përkatëse të FSHSK-së 

1.7. të jenë rregullisht të informuar për aktivitetet e FSHSK-së dhe për vendimet e 

organeve dhe/apo komisioneve të FSHSK-së 

2. Anëtarët e FSHSK-së kanë për detyrë: 

2.1. të zbatojnë këtë Statut, si dhe rregulloret, udhëzimet dhe vendimet e organeve dhe 

komiteteve të FSHSK-së, duke përfshirë Kartën Olimpike, Kodin e etikës së FSHSK-

së, Kodin e etikës të KOK-ut, etj. 

2.2. të marrin pjesë me garuesit e tyre, në së paku tri gara gjatë vitit, të organizuara nga 

FSHSK 

2.3. të marrin pjesë në aktivitetet e tjera të organizuara nga FSHSK 

2.4. të përmbushin detyrat e përcaktuara nga FSHSK me qëllim të promovimit dhe 

masivizimit të shenjëtarisë sportive, në territorin në të cilin veprojnë 

2.5. të paguajnë anëtarësinë, siç është përcaktuar nga KD e FSHSK-së 

2.6. të paguajnë tarifën për licencimin e klubeve, siç është përcaktuar nga KD e FSHSK-

së 



2.7. të paguajnë tarifën për licencimin e garuesve, siç është përcaktuar nga KD e FSHSK-

së 

 

 

Neni 5. Vazhdimi i anëtarësisë së klubeve 

1. Këshilli Drejtues, përmes Sekretarit të Përgjithshëm, si dhe përmes komiteteve përkatëse, 

do të përcjell veprimtarinë e klubeve dhe do të bëjë vlerësimin e klubeve, për të parë nëse 

i përmbushin detyrimet e tyre. Klubeve të cilat me rregull i përmbushin detyrimet e tyre, 

do t’u vazhdohet anëtarësia në FSHSK 

2. Nëse një Klub, nuk i përmbush detyrimet e veta si anëtar i FSHSK-së, KD do t’i dërgojë 

vërejtje me shkrim, në të cilin do të njoftojë Klubin për detyrimet e papërmbushura dhe 

do të caktojë një afat të arsyeshëm për përmbushjen e detyrimeve. 

 

 

 

 

Neni 6. Pezullimi i anëtarësisë së Klubit 

1. Nëse përkundër njoftimit dhe afatit të caktuar, sipas nenit të mëparshëm, ndonjë klub nuk 

i kryen detyrimet e veta, KD i FSHSK-së do të vendosë për pezullimin e anëtarësisë së 

atij Klubi. Anëtarësia e një klubi do të pezullohet nëse: 

1.1. nuk ka kryer pagesën e anëtarësisë për vitin vijues, apo nuk ka kryer pagesën për 

licencimin e klubit për periudhën vijuese 

1.2. nuk ka marrë pjesë në së paku tri gara të organizuara nga FSHSK, gjatë periudhës për 

të cilën ka qenë i licencuar 

1.3. ka bërë shkelje të këtij Statuti, rregullave, parimeve, apo vendimeve të organeve 

dhe/apo komisioneve të FSHSK-së 

1.4. nuk dërgon delegatët për të marr pjesë në Kuvendin e FSHSK-së 

2. Përpara vendimit për pezullim, KD do të njoftojë Klubin e caktuar për rrethanat e 

krijuara, si dhe t’i jap afat prej 15 ditësh për t’u sqaruar, përkatësisht, për të eliminuar 

rrethanat që do të sjellin deri tek suspendimi. Nëse brenda këtij afati, Klubi nuk i 

përmbush detyrimet e veta, pezullimi do të bëhet i plotfuqishëm 

3. Në rast të pezullimit, Klubi nuk do të ketë të drejtë të dërgojë delegatët në Kuvendin e 

radhës të FSHSK-së, e as të marr pjesë në aktivitetet e organizuara nga FSHSK-ja, duke 

përfshirë edhe pjesëmarrjen në gara. Klubi i pezulluar, nuk do të merret parasysh gjatë 

përllogaritjeve për kuorum të Kuvendit të FSHSK-së. 

4. Për të mos penguar aktivitetin sportiv të garuesve, KD mundet të lejojë kalimin e 

garuesve nga Klubi i suspenduar tek ndonjë klub tjetër. Nëse afati për kalim në klub tjetër 

është i shkurtër, KD mundet të marr vendim dhe t’u lejojë atyre pjesëmarrjen në gara, në 

emër të FSHSK-së, pa u anëtarësuar në ndonjë klub. Pas përfundimit të garës, anëtarët 

duhet të bëjnë zgjedhje për vazhdimin e aktivitetit të tyre në ndonjë Klub aktiv të 

FSHSK-së. 

 

 

 

Neni 7. Përjashtimi i Klubit 

1. KD i FSHSK-së do të vendos për përjashtimin e ndonjë Klubi, zyrtari, ose sportisti, nëse: 



1.1. ka bërë shkelje të rëndë të këtij Statuti, rregullave (duke përfshirë kodin e etikës e të 

mirësjelljes, rregullat anti-doping, etj), Ligjit për parandalimin dhe sanksionimin e 

dhunës,  parimeve dhe/apo vendimeve të organeve, apo komisioneve të FSHSK-së, i 

ka shkaktuar dëm materiale, apo të autoritetit të FSHSK-së, apo ka bërë shkelje të 

ligjeve të zbatueshme në vend 

1.2. është shuar 

1.3. ka bërë kërkesë për ndërprerje të anëtarësisë 

1.4. ka kaluar më tepër se një vit nga suspendimi dhe Klubi, zyrtari, ose sportisti, nuk ka 

ndërmarr hapat e nevojshëm për të përmirësuar gjendjen 

2. Përpara vendimit për përjashtim, KD do të njoftojë Klubin e caktuar për rrethanat e 

krijuara, si dhe t’i jap afat prej 15 ditësh për t’u sqaruar, përkatësisht, për të eliminuar 

rrethanat që do të sjellin deri tek përjashtimi. Nëse brenda këtij afati, Klubi nuk i 

përmbush detyrimet e veta, përjashtimi do të bëhet i plotfuqishëm 

3. Për të mos penguar aktivitetin sportiv të garuesve, KD mundet të lejojë kalimin e 

garuesve nga Klubi i përjashtuar tek ndonjë klub tjetër. Nëse afati për kalim në klub tjetër 

është i shkurtër, KD mundet të marr vendim dhe t’u lejojë atyre pjesëmarrjen në gara, në 

emër të FSHSK-së, pa u anëtarësuar në ndonjë klub. Pas përfundimit të garës, anëtarët 

duhet të bëjnë zgjedhje për vazhdimin e aktivitetit të tyre në ndonjë Klub aktiv të 

FSHSK-së. 

 

 

 

 

Prishtinë, 11.11.2022 

Kryetari i FSHSK-së 

Gëzim Hazrolli 
 


